Pressemelding 23. juni 2010:

Nytt nettverk for ’digitale gründerar’ i IT-Forum Sogn og Fjordane

Ei gruppe IT- og webgründerar i Sogn og Fjordane har gått saman for å etablere arbeidsgruppa ”Digitalt entreprenørskap” i IT-Forum Sogn og Fjordane. Initiativtakarane ønskjer at gruppa først og fremst skal vere ein møteplass for erfaringsdeling og samarbeid mellom bedrifter som arbeider med digital innhalds- og tenesteproduksjon, og vil ha eit særleg fokus på gründerverksemd og entreprenørskap.
· Vi let det vere opp til bedriftene og organisasjonane sjølve å vurdere om det kan vere nyttig med medlemskap i denne gruppa, og det er derfor i utgangspunktet fritt fram for alle interesserte å melde seg inn, seier Arild Nybø i den nystarta  bedrifta Mediebruket i Førde.
Nybø er leiar i utvalet som førebur skipingsmøtet, og seier at gruppa i si vidaste form vil vere open for entreprenørar og gründerar i Sogn og Fjordane innan utvikling av programvare og datautstyr, og utvikling av innhalds- og tenesteproduksjon på internett og telenettet. 

· Behovet for eit slikt nettverk har oppstått fordi vi innan dette feltet manglar ein god arena i Sogn og Fjordane. Vekstbedrifter innan IT-nyskaping i Sogn og Fjordane har gjerne god kontakt med utviklingsmiljø andre stader i landet og i utlandet, men når det gjeld nettverksbygging innad i fylket har vi ikkje vore like flinke.  Det er derfor forholdsvis einsamt å vere gründer innanfor digitale tenester i Sogn og Fjordane, og ofte er det langt til næraste ’likesinna’. Dette vil vi gjere noko med, seier Nybø. 

Sekretær Ivar Petter Grøtte i IT-Forum Sogn og Fjordane seier dei ønskjer gruppa velkomen.

· Vi har med glede sett at det har vakse fram ein del slike bedrifter den siste tida. Dette er noko nytt i Sogn og Fjordane, og frå før hadde vi ikkje ein arena i IT-Forum som var tilpassa denne typen bedrifter. Det er derfor flott at dei no ønskjer å lage eit felles nettverk med IT-Forum som overbygning, seier Grøtte.

Blant initiativtakarane er gründer Njål Wilberg i Avoco på Mjømna i Gulen, som nyleg har vore med og starta Beat.no som sel MP3-filer til innkjøpspris, og er frå før mellom anna kjend for SMS-opplysningstenesta AskAdam. Han ser fram til at gruppa blir skipa, og ønskjer at dei digitale entreprenørane i ei slik gruppe kan dyrke og styrke kvarandre, og heve kompetansen til einannan. 
· Kostnadsmessig vil det dessutan i mange tilfelle vere rimelegare å få føredragshaldarar til Sogn og Fjordane når vi skipar til samlingar, enn at bedriftene skal sende sine representantar til andre stader i landet, seier Wilberg.

Den tredje bedrifta blant initiativtakarane til den nye gruppa er nystarta VideoNor i Måløy. Gründer Jørn Mikalsen sel gjennom firmaet sitt teknologi og tenester som gjer at møte, også i den nye nettverksgruppa, kan haldast som videokonferanse for å unngå lengre reiser. Men når gruppa skal drive nettverksbygging meiner også han at det er viktig å møtast ansikt til ansikt i uformelle omgjevnader:


· Sjølv om vi kan bruke videokonferanse på til dømes styremøte, så vil vi at nettverkssamlingane skal gå på omgang hos dei ulike medlemene slik at vi blir betre kjende med kvarandre. Det er viktig at vi også får ein sosial arena, og at det ikkje berre blir i møteromma eller gjennom telefon og data at vi møtest, seier Mikalsen. 

Mikalsen er vert for skipingsmøtet i Måløy tysdag 29. juni. I det høvet vert det også ein presentasjon at gründermiljøet på ’Teknopollen’ i Måløy. Kvelden i førevegen vert det felles middag i Måløy for dei som har høve til det.
· Vi oppmodar alle som vil delta på skipingsmøtet og vurderer å vere med i arbeidsgruppa om å ta kontakt med meg i Mediebruket, seier Arild Nybø. 

Han legg til at dei som ikkje har høve til å delta på skipingsmøtet vil få høve til å melde seg inn seinare.

For meir info, kontakt:
	
Leiar i interimarbeidsutvalet:

Arild Nybø, Mediebruket, Førde
Epost: arild@mediebruket.no Tlf.: 977 33 028


eller medlemene:

Ivar Petter Grøtte frå IT-Forum Sogn og Fjordane, (Vestlandsforsking), Sogndal. 
Epost: ipg@vestforsk.no Tlf.: 908 28 418 

Njål Hansen Wilberg, Avoco (AskAdam / Beat), Gulen
Epost: njaha@avoco.no Tlf.: 970 61 370

Jørn Mikalsen, VideoNor, Vågsøy
Epost: jorn.mikalsen@videonor.no Tlf.: 917 15 555

